
Stutisangraha Short Hymns of Various Deities

సర్వవిధదేవానాం స్తోత్రసఙ్గ్రహః 

ప్రభాతే  కరదర్శనమ్ ।
కరాగ్రే వసతే లక్ష్మీ కరమధ్యే సరస్వతీ ।
కరమూలే తు గోవిన్దః  ప్రభాతే  కరదర్శనమ్ ॥

భగవద్భక్తస్మరణమ్ ।
ప్రహ్లాదనారదపరాశరపుణ్డరీక   -
వ్యాసాఽమ్బరీషశుకశౌనకభీష్మదాల్భ్యాన్ ।

రుక్మాఙ్గదాఽర్జునవసిష్ఠవిభీషణాదీన్  
పుణ్యానిమాన్ పరమభాగవతాన్ స్మరామి ॥

పిప్పలస్తుతిః ।
అశ్వత్థ హుతభుగ్వాస గోవిన్దస్య  గదాప్రియ  ।
అశేషం హర మే పాపం వృక్షరాజ! నమోఽస్తు తే ॥ ౧॥
మూలే బ్రహ్మా  త్వచి విష్ణుః  శాఖాయాం శఙ్కర ఏవ చ ।
పత్రే పత్రే సర్వదేవా వాసుదేవాయ తే నమః ॥౨॥

గరుడస్తుతిః ।
శ్రీవిష్ణువాహనం   ప్రణమామి  భవత్యా సర్పాశనం దుఃఖహరం ఖగేశమ్ ।
మనోహరే వాసుసమానవేగం ఛన్దోమయం  జ్ఞానధనం  ప్రశాన్తమ్  ॥ ౧॥
విష్ణుపుత్రాయ   శాన్తాయ బలబుద్ధియుతాయ  చ ।
పక్షీన్ద్రాయాఽతివేగాయ  గరుడాయ నమో నమః ॥౨॥

దీపస్తుతిః ।
దీపో జ్యోతిః పరం బ్రహ్మ  దీపో జ్యోతిర్జనార్దనః   ।
దీపో హరతు మే పాపం సన్ధ్యాదీప  ! నమోఽస్తుతే ॥ ౧॥
శుభం కరోతు కల్యాణమారోగ్యం సుఖసమ్పదామ్ ।
మమ బుద్ధిప్రకాశం   చ దీపజ్యోతి ! నమోఽస్తు తే ॥౨॥
శుభం భవతు కల్యాణమారోగ్యం పుష్టివర్ధనమ్   ।
ఆత్మతత్త్వప్రబోధాయ  దీపజ్యోతిర్నమోఽస్తు తే ॥ ౩॥

తులసీస్తుతిః ।
దేవైస్త్వం   నిర్మితా పూర్వమర్చితాఽసి మునీశ్వరైః  ।
నమో నమస్తే తులసి!పాపం హర హరిప్రియే  ॥ ౧॥
యన్మూలే సర్వతీర్థాని  యన్మధ్యే సర్వదేవతాః ।
యదగ్రే సర్వవేదాశ్చ తులసి!త్వాం నమామ్యహమ్ ॥౨॥

హనుమత్స్తుతిః  ।
మనోజవం మారుతతుల్యవేగం జితేన్ద్రియం  బుద్ధిమతాం  వరిష్ఠమ్  ।
వాతాత్మజం వానరయూథముఖ్యం శ్రీరామదూతం  శిరసా నమామి ॥ ౧॥
ఉల్లఙ్ఘ్య   సిన్ధోః  సలిలం సలీలం య శోకవహ్నిం జనకాత్మజాయాః ।
ఆదాయ తేనైవ  దదాహ లఙ్కాం నమామి తం ప్రాఞ్జలిరాఞ్జనేయమ్    ॥౨॥

కుబేరస్తుతిః ।
ధనాధ్యక్షాయ దేవాయ నరయానోపవేశినే ।
నమస్తే రాజరాజాయ కుబేరాయ మహాత్మనే ॥

శఙ్ఖస్తుతిః  ।
త్వం పురా సాగరోత్పన్నో విష్ణునా  విధృతః కరే ।
నిర్మితః సర్వదేవైశ్చ  పాఞ్చజన్య! నమోఽస్తుతే ॥

దత్తాత్రేయస్తుతిః  ।
పీతామ్బరాలఙ్కృతపృష్ఠభాగం  భస్మావగుణ్ఠాఽఖిలరుక్మదేహమ్  ।
విద్యుత్సదాపిఙ్గజటాభిరామం  శ్రీదత్తయాగీశమహంనతోఽస్మి   ॥ ౧॥
బ్రహ్మానన్దం   పరమసుఖదం కేక్త్యం జ్ఞానమూర్తిం

ద్వన్ద్వాతీతం  గగనసదృశంతత్త్వమస్యాదిలక్ష్యమ్ ।
ఏక నిత్యం విమలమచలం సర్వధీసాక్షిభూతం

భావాతీతం త్రిగుణరహితం  సద్గురుం  తం నమామి ॥౨॥

భగవత్స్తుతిః  ।
త్వమేవ మాతా చ పితా త్వమేవ త్వమేవ బన్ధుశ్చ  సఖా త్వమేవ ।
త్వమేవ విద్యా ద్రవిణం  త్వమేవ త్వమేవ సర్వం మమ దేవదేవ ॥ ౧॥
పితా మాతా గురుర్భ్రాతా సఖా బన్ధుస్త్వమేవ   మే ।
విద్యా సత్కర్మ విత్తం చ పురస్పృష్ఠే చ పార్శ్వయోః ॥౨॥

నవనాగస్తుతిః ।
అనన్తం వాసుకిం శేషంపద్మనాభం చ కమ్బలమ్ ।
శఙ్ఖపాలం  ధృతరాష్ట్రం  తక్షకం కాలియం తథా ॥ ౧॥
ఏతాని నవనామాని నాగానాం చ మహాత్మనామ్ ।

సాయఙ్కాలే పఠేన్నిత్యం ప్రాతఃకాలే  విశేషతః ।
తస్య విషభయం నాస్తి సర్వత్ర విజయీ భవేత్ ॥౨॥

ముకున్దస్తుతిః  ।
కరారవిన్దేన  పదారవిన్దం  ముఖారవిన్దే వినివేశయన్తమ్ ।
వటస్య పత్రస్య  పుటే శయానం బాలం ముకున్దం  మనసా స్మరామి ॥

అన్నపూర్ణాస్తుతిః  ।
అన్నపూర్ణే సదాపూర్ణే శఙ్కరప్రాణవల్లభే   ।

జ్ఞానవైరాగ్యసిద్ధ్యర్థం     భిక్షాం దేహి చ పార్వతి ॥

శీతలాస్తుతిః ।
శీతలే త్వం జగన్మాతా శీతలే త్వం జగత్పితా ।
శీతలే త్వం జగద్ధాత్రీ  శీతలాయై నమో నమః ॥ ౧॥
వన్దేఽహం  శీతలాం దేవీం రాసభస్థాం  దిగమ్బరామ్ ।
మార్జనీంకలశోపేతాం  శూర్పాలఙ్కృతమస్తకామ్ ॥౨॥
వన్దేఽహం  శీతలాం దేవీం సర్వరోగభయాపహామ్ ।
యామాసాద్య నివర్తేత విస్ఫోటకభయం మహత్ ॥ ౩॥

లేఖనీస్తుతిః ।
కృష్ణాననే  ద్విజహ్వే చ చిత్రగుప్తకరస్థితే   ।
సదక్షరాణాం పత్రే చ లేఖ్యం కురు సదా మమ ॥

కాలీస్తుతిః ।
కాలీ కాలీ మహాకాలీ కాలికే పరమేశ్వరీ ।
సర్వానన్దకరే  దేవి నారాయణి! నమోఽస్తు తే ॥

మహాకాలీస్తుతిః ।
యాకాలికా రోగాహరా సువన్ద్యా  వైశ్యైః   సమస్తైర్వ్యవహారదక్షైః  ।
జనైర్జనానాం   భయహారిణీ చ సా దేవమాతా మయి సౌఖ్యదాత్రీ ॥

మహాలక్ష్మీస్తుతిః ।
వన్దే లక్ష్మీం పరశివమయీం శుద్ధజామ్బూనదాభాం

తేజోరూపాం కనకవసనాం సర్వభూషోజ్జ్వవలాఙ్గీమ్   ।
బీజాపూరం కనకకలశం హేమపద్మం దధానా-

మాద్యాం శక్తిం  సకలజననీం విష్ణువామాఙ్కసంస్థామ్   ॥ ౧॥
సురాఃఽసురేన్ద్రాదికిరీటమౌక్తికైర్యుక్తం    సదా యత్తవ పాదపఙ్కజమ్ ।

పరావరం పాతు వరం సుమఙ్గలం  నమామి భక్త్యా తవ కామసిద్ధయే  ॥౨॥
భవాని త్వం మహాలక్ష్మీః సర్వకామప్రదాయిని  ।
సుపూజితా ప్రసన్నా  స్యాన్మహాలక్ష్మ్యై నమోఽస్తు తే ॥ ౩॥

మహాసరస్వతీస్తుతిః ।
శుక్లాం  బ్రహ్మవిచారసారపరమామాద్యాం  జగద్వ్యాపినీం

వీణాపుస్తకధారిణీమభయదాం జాడ్యాన్ధకారాపహామ్  ।
హస్తే స్ఫాటికమాలికాం విదధతీం పద్మాసనే సంస్థితాం

వన్దే తాం పరమేశ్వరీం భగవతీం బుద్ధిప్రదాం   శారదామ్ ॥ ౧॥
యాకున్దేన్దుతుషారహార   ధవలాయా శుభ్రవస్త్రావృతా 

యా వీణావరదణ్డమణ్డితకరా  యా శ్వేతపద్మాసనా ।
యాబ్రహ్మాఽచ్యుతశఙ్కరప్రభృతిభిర్దేవైః     సదా వన్దితా

సా మాం పాతు సరస్వతీ భగవతీ నిఃశేషజాడ్యాపహా ॥౨॥
వీణాధరే విపుల మఙ్గలదానశీలే
కీర్తిప్రదేఽఖిలమనోరథదే  మహార్హే
విద్యాప్రదాయిని  సరస్వతి నౌమి నిత్యమ్ ॥ ౩॥
శారదా శారదామ్భోజవదనా వదనామ్బుజే ।
సర్వయా సర్వదాఽస్మాకం సన్నిధిం సన్నిధిం క్రియాత్  ॥ ౪॥

జన్మభూమిదర్శనఫలమ్ ।
కపిలాగోసహస్రం  చ యో దదాతి దినేదినే ।
తత్ఫలం సమవాప్నోతి జన్మూభూమేః ప్రదర్శనాత్  ॥ ౧॥
జన్మాన్తరసహస్రేణ  యత్పాపం సముపార్జితమ్  ।
తత్సర్వం నాశమాప్నోతి జన్మభూమేః ప్రదర్శనాత్  ॥౨॥
పుత్రార్థీ  లభతే పుత్రం  ధనార్థీ లభతే ధనమ్ ।
మోక్షార్థీ మోక్షమాప్నోతి జన్మభూమేః ప్రదర్శనాత్  ॥ ౩॥

భైరవస్తుతిః  ।
కరకలితకపాలః కుణ్డలీ  దణ్డపాణి -

స్తరుణతిమిరనీలవ్యాలయజ్ఞోపవీతీ  ।
క్రతుసమయసపర్యా  విఘ్నవిచ్ఛేదహేతు-

ర్జయతి  వటుకనాథః సిద్ధిదః  సాధకానామ్ ॥

పాణ్డురఙ్గస్తుతిః   ।
సమచరణసరోజం సాన్ద్రనీలామ్బుదాభం

జఘననిహితపాణిం మణ్డనం  మణ్డనానామ్  ।
తరుణతులసిమాలాకన్ధరం  కఞ్జనేత్రం 

సదయధవలహాసం విట్ఠలం  చిన్తయామి ॥

రామచన్ద్రస్తుతిః  ।
ధ్యాయేదాజానుబాహుం ధృతశరధనుషం బద్ధపద్మాసనస్థం 

పీతం వాసో వసానం నవకమలదలస్పర్ద్ధినేత్రం   ప్రసన్నమ్  ।
వామాఙ్కారూఢసీతాముఖకమలమిలల్లోచనం  నీరదాభం

నానాలఙ్కారదీప్తం దధతమురుజటామణ్డలం  రామచన్ద్రమ్  ॥ ౧॥
కల్యాణానాం నిధానం కలిమలమథనం పావనం పావనానాం

పాథేయం యన్ముముక్షోః సపది పరమపదప్రాప్తయే   ప్రస్థితస్య   ।
విశ్రామస్థామేకం   కవివరవచసాం జీవనం సజ్జనానాం

బీజం ధర్మద్రుమస్య  ప్రభవతు  భవతాం భూతయే రామనామ ॥౨॥
రాజ్యం యేన పటాన్తలగ్నతృణవత్త్యక్తం  గురోరాజ్ఞయా

పాథేయం పరిగృహ్య కార్ముకవరం ఘోర వనం ప్రస్థితః   ।
స్వాధీనః శశిమౌలిచాపవిజయే ప్రాప్తో  న వై విక్రియాం

పాయాద్ వః స విభీషణాగ్రజనిహా  రామాభిధానో హరిః ॥ ౩॥

కృష్ణస్తుతిః  ।
శ్రియాశ్లిష్టో   విష్ణుః  స్థిరచరగురుర్వేదవిషయో

ధియాం సాక్షీ శుద్ధో హరిరసురహన్తాబ్జనయనః  ।

గదీ శఙ్ఖీ చక్రీ విమలవనమాలీ స్థిరరుచిః
శరణ్యో లోకేశో మమ భవతు కృష్ణోఽక్షి  విషయః ॥

విష్ణుస్తుతిః  ।
యం శైవాఃసముపాసతే  శివ ఇతి బ్రహ్మేతి  వేదాన్తినో

బౌద్ధా బుద్ధ ఇతి ప్రమాణపటవః  కర్తేతి  నైయాయికాః  ।
అర్హన్నిత్యథ  జైనశాసనరతాః  కర్మేతి మీమాంసకాః

సోఽయం వో విదధాతు వాఞ్ఛితఫలం త్రైలోక్యనాథో  హరిః ॥ ౧॥
యం బ్రహ్మావరుణేన్ద్రరుద్రమరుతః    స్తున్వన్తి  దివ్యైః  స్తవై  -

ర్వేదైః  సాఙ్గపదక్రమోపనిషదైర్గాయన్తి     యం సామగాః ।
ధ్యానావస్థితతద్గతేన   మనసా పశ్యన్తి యంయోగినో

యస్యాఽన్తం న విదుః సురాఽసురగణాః దేవాయ తస్మై  నమః ॥౨॥
శాన్తాకారం భుజగశయనం పద్మనాభం సురేశం

విశ్వాధారం గగనసదృశం మేఘవర్ణం  శుభాఙ్గమ్  ।
లక్ష్మీకాన్తం కమలనయనంయోగిభిర్ధ్యానగమ్యం

వన్దే విష్ణుం  భవభయహరం సర్వలోకైకనాథమ్  ॥ ౩॥
నమోఽస్త్వనన్తాయ సహస్రమూర్తయే  సహస్రపాదాక్షిశిరోరుబాహవే  ।
సహస్రనామ్నే  పురుషాయ శాశ్వతే సహస్రకోటీయుగధారిణే  నమః ॥ ౪॥
ఆకాశాత్ పతితం తోయం యథా గచ్ఛతి సాగరమ్ ।
సర్వదేవనమస్కారః కేశవం ప్రతి  గచ్ఛతి ॥ ౫॥
ఇతి విష్ణుస్తుతిః  సమాప్తా ।

శివస్తుతిః ।
కర్పూరగౌరం కరుణావతారం సంసారసారం భుజగేన్ద్రహారమ్  ।
సదా వసన్తం హృదయారవిన్దే భవం భవానీసహితం నమామి ॥ ౧॥
అసితగిరిసమం స్యాత్ కజ్జలం  సిన్ధుపాత్రే

సురతరువరశాఖాలేఖనీపత్రమూర్వీ  ।
లిఖతి యది గృహీత్వా శారదా సర్వకాలం

తదపి తవ గుణానామీశపారం నయాతి ॥౨॥

వన్దే దేవముమాపతిం సురుగురుం వన్దే జగత్కారణం
వన్దే పన్నగభూషణం మృగధరం వన్దే పశూనాం పతిమ్ ।

వన్దే సూర్యశశాఙ్కవహ్నినయనం వన్దే ముకున్దప్రియం 
వన్దే భక్తజనాశ్రయం   చ వరదం వన్దే శివం శఙ్కరమ్ ॥ ౩॥

స్మశానేష్వాక్రీడా  స్మరహర పిశాచాః సహచరా-

శ్చితాభస్మాలేపః స్రగపి  నృకరోటీపరికరః ।
అమఙ్గల్యం  శీలం తవ భవతు నామైవమఖిలం

తథాఽపి స్మర్తృణాం వరద పరమం మఙ్గలమసి  ॥ ౪॥
నిరావలమ్బస్య మమాఽవలమ్బం విపాటితాశేషవిపత్కదమ్బమ్ ।
మదీయపాపాచలపాతశమ్బం ప్రవర్తతాం   వాచి సదైవ  బం బమ్ ॥ ౫॥
పాపోఽహం పాపకర్మాఽహం పాపాత్మా పాపసమ్భవః ।
త్రాహి  మాం పార్వతీనాథ! సర్వపాపహరో భవ ॥౬॥
ఇతి శివస్తుతిః సమాప్తా ।

బుద్ధస్తుతిః  ।
ధ్యానవ్యాజముపేత్య చిన్తయసి కామున్మీల్య చక్షుః క్షణం

పశ్యాఽనఙ్గశరాతురం  జనమిమం త్రాతాఽపి  నో రక్షసి ।
మిథ్యాకారుణికోఽసి నిర్ఘృణతరస్త్వత్తః   కుతోఽన్యః పుమాన్ ।
శశ్వన్మారవధూభిరిత్యభిహితో బుద్ధో జినః పాతు వః ॥

జినస్తుతిః ।
ఆబాహూద్గతమణ్డలాగ్రరుచయః    సన్నద్ధవక్షఃస్థలాః 

సోష్మాణో వ్రణినో  విపక్షహృదయప్రోన్మాథినః  కర్కశాః ।
ఉత్సృష్టామ్బరదృష్టివిభ్రమభరా    యస్య స్మరాగ్రేసరా

యోధా వారవధూస్తనాశ్చ న దధుః క్షోభం స వోఽవ్యాజ్జినః  ॥

జినేన్ద్రస్తుతిః  ।
సమ్పూజకానాం ప్రతిపాలకానాం  యతీన్ద్రసామాన్యతపోధనానామ్  ।

దేశస్య రాష్ట్రస్య  పురస్య రాజ్ఞః  కరోతు శాన్తిం భగవాన్ జినేన్ద్రః  ॥

మహావీరస్తుతిః ।
యదీయే చైతన్యే  ముకుర ఇవ భావాశ్చిదచితః

సమం భ్రాన్తిం   ధ్రౌవ్యవ్యయజనిలసన్తోఽన్తరహితాః  ।
జగత్సాక్షీ మార్గప్రకటనపరో   భానురివయో

మహావీరః స్వామీ నయనపథగామీ భవతు మే ॥

సత్యరూపస్తుతిః ।
సత్యరూపం సత్యసన్ధం  సత్యనారాయర్ణ హరిణే
యత్సత్యత్వేన జగతస్తం సత్యం త్వాం నమామ్యహమ్ ॥ ౧॥
త్రైలోక్యచైతన్యమయాదిదేవ  ! శ్రీనాథ ! విష్ణో ! భవదాజ్ఞయా  వై
ప్రాతః  సముత్థాయ  తవ ప్రియార్థం   సంసారయాత్రామనువర్తయిష్యే  ॥౨॥

దుఃస్వప్ననాశనసూర్యస్తుతిః ।
ఆదిత్యః ప్రథమం  నామ ద్వితీయం తు దివాకరః ।
తృతీయం భాస్కరః ప్రోక్తం   చతుర్థం  చ ప్రభాకరః  ॥ ౧॥
పఞ్చమం చ సహస్రాంశుః  షష్ఠం  చైవ  త్రిలోచనః  ।
సప్తమం హరిదశ్వశ్చ అష్టమం  చ విభావసుః ॥౨॥
నవమం దినకృత్ ప్రోక్తం   దశమం ద్వాదశాత్మకః ।
ఏకాదశం త్రయీమూర్తిర్ద్వాదశం   సూర్య ఏవ చ ॥ ౩॥
ద్వాదశైతాని  నామాని ప్రాతఃకాలే  పఠేన్నరః ।
దుఃస్వప్ననాశనం సద్యః సర్వసిద్ధిః  ప్రజాయతే  ॥ ౪॥

దుఃస్వప్ననాశనదేవస్మరణమ్ ।
అవిముక్తచరణయుగలం దక్షిణమూర్తేశ్చ కుక్కుటచతుష్కమ్ ।
స్మరణం వారాణస్యాం నిహన్తి స్వప్నమశకునం చ ॥

సప్తచిరఞ్జీవిస్తుతిః  ।
అశ్వత్థామా  బలిర్వ్యాసో హనూమాంశ్చ విభీషణః ।
కృపః పరశురామశ్చ సప్తైతే  చిరజీవినః ॥ ౧॥
సప్తైతాన్  సంస్మరేన్నిత్యం మార్కణ్డేయమథాష్టమమ్   ।
జీవేద్ వర్షశతం  సోఽపి సర్వవ్యాధివివర్జితః  ॥౨॥

పుణ్యజనస్తుతిః ।
పుణ్యశ్లోకో  నలో రాజా పుణ్యశ్లోకో  యుధిష్ఠిరః  ।
పుణ్యశ్లోకా  చ వైదేహీ  పుణ్యశ్లోకో  జనార్దనః  ॥

హకారాదిపఞ్చదేవస్తుతిః ।
హరం హరిం హరిశ్చన్ద్రం  హనుమన్తం హలాయుధమ్ ।
పఞ్చకం హం స్మరేన్నిత్యం ఘోరసఙ్కటనాశనమ్ ॥

పఞ్చదేవీస్తుతిః ।
ఉమా ఉషా చ వైదేహీ  రమా గఙ్గేతి  పఞ్చకమ్ ।
ప్రాతరేవ  స్మరేన్నిత్యం సౌభాగ్యం వర్ద్ధతే  సదా ॥

పఞ్చకన్యాస్తుతిః ।
అహల్యా ద్రౌపదీ  తారా కున్తీ మన్దోదరీ  తథా ।
పఞ్చకన్యాః స్మరేన్నిత్యం మహాపాతకనాశనమ్ ॥

సప్తర్షిస్మరణమ్  ।
కశ్యపోఽత్రిర్భరద్వాజో  విశ్వామిత్రోఽథ  గోతమః ।
జమదగ్నిర్వసిష్ఠశ్చ  సప్తైతే  ఋషయః స్మృతాః ॥ ౧॥
తేషాం వంశానువంశానాం వేదమన్త్రస్య  ద్రష్టృణామ్   ।
సంస్మరామి సదా చైవ  భక్త్యా ధర్మమార్గప్రదర్శకాన్   ।

సప్తపురీస్తుతిః ।
అయోధ్యా మథురా మాయా కాశీ కాఞ్చీ హ్యవన్తికా ।
పురీ ద్వారావతీ చైవ  సప్తైతా  మోక్షదాయికాః ॥

రాజర్షిస్తుతిః  ।
కర్కోటకస్య నాగస్య దమయన్త్యా నలస్య చ ।
ఋతుపర్ణస్య  రాజర్షేః  కీర్తనం  కలినాశనమ్ ॥

అనిరుద్ధాదిదేవస్తుతిః  ।
అనిరుద్ధం  రాజం గ్రాహం  వాసుదేవం మహాద్యుతిమ్ ।
సఙ్కర్షణం  మహాత్మానం ప్రద్యుమ్నం  చ తథైవ  చ ॥ ౧॥
మత్స్యం కూర్మం చ వారాహం వామనం తార్క్ష్యమేవ  చ ।
నారసింహం చ నాగేన్ద్రం  సృష్టిసంహారకారకమ్  ॥౨॥
విశ్వరూపం హృషీకేశం గోవిన్దం  మధుసూదనమ్ ।
త్రిదశైర్వన్దితం    దేవం దృఢభక్తిమనూపమమ్ ॥ ౩॥
ఏతాని ప్రాతరుత్థాయ   సంస్మరిష్యన్తి యే నరాః ।
సర్వపాపైః  ప్రముచ్యన్తే  స్వర్గలోకమవాప్నుయుః  ॥ ౪॥

ప్రాతర్వన్దనీయస్తుతిః   ।
ప్రాతఃకాలే  పితా మాతా జ్యేష్ఠభ్రాతా   తథైవ  చ ।
ఆచార్యాః స్థవిరాశ్చైవ   వన్దనీయా  దినే దినే ॥

ప్రాతర్దర్శనమ్   ।
కపిలాం దర్పణం ధేనుం భాగ్యవన్తం చ భూపతిమ్ ।
ఆచార్యం అన్నదాతారం ప్రాతః  పశ్యేద్ బుధో జనః ॥ ౧॥
శ్రోత్రియం   సుభగాం గాం చ అగ్నిమగ్నిచితిం తథా ।
ప్రాతరుత్థాయ   యః పశ్యేదాపద్భ్యః స విముచ్యతే ॥౨॥

పృథ్వీస్తుతిః ।
స్వర్గైకోభిరదోనివాసిపురుషారబ్ధాతిశుద్ధాధ్వర   -
స్వాహాకారవషట్క్రియోత్థమమృతం  స్వాదీయ ఆదీయతే ।

ఆమ్నాయప్రవణైరలఙ్కృతజుషేఽముష్మై    మనుష్యైః  శుభై -

ర్దివ్యక్షేత్రసరిత్పవిత్రవపుషే    దేవ్యై  పృథివ్యై  నమః ॥ ౧॥
సముదవసనే దేవి! పర్వతస్తనమణ్డలే  ।
విష్ణుపత్ని  నమస్తుభ్యం పాదస్పర్శం క్షమస్వ మే ॥౨॥

దన్తధావనస్తుతిః ।
ఆయుర్బల యశో వర్చః ప్రజాః  పశువసూని చ ।
బ్రహ్మ  ప్రజ్ఞాం   చ మేధాం చ త్వన్నో దేహి వనస్పతే!॥

కుమ్భస్తుతిః ।
దేవదానవసంవాదే మథ్యమానే మహోదధౌ ।
ఉత్పన్నోఽసి యదా కుమ్భ! విధృతో విష్ణునా  స్వయమ్ ॥ ౧॥
త్వత్తోయే సర్వతీర్థాని  దేవాః సర్వే త్వయి స్థితాః  ।
త్వయి తిష్ఠన్తి   భూతాని త్వయి ప్రాణాః  ప్రతిష్ఠితాః   ॥౨॥
శివః స్వయం త్వమేవాఽసి విష్ణుస్త్వం   చ ప్రజాపతిః  ।

ఆదిత్యా వసవో రుద్రా విశ్వేదేవాః సపైతృకాః  ॥
త్వయి తిష్ఠన్తి   సర్వేఽపి యతః కామఫలప్రదాః  ॥ ౩॥

షోడశమాతృకాస్తుతిః ।
గౌరీ పద్మా శచీ మేధా సావిత్రీ విజయా జయా ।
దేవసేనా స్వధా స్వాహా మాతరో లోకమాతరః ॥ ౧॥
జయన్తీ మఙ్గలా  కాలీ భద్రకాలీ  కపాలినీ ।
దుర్గా క్షమా శివా ధాత్రీ స్వాహా స్వధా నమోఽస్తు తే ॥౨॥

నవదుర్గానామస్తోత్రమ్   ।
ప్రథమం  శైలపుత్రీ  చ ద్వితీయం బ్రహ్మచారిణీ  ।
తృతీయం చన్ద్రఘణ్టేతి   కూష్మాణ్డేతి  చతుర్థకమ్  ॥ ౧॥
పఞ్చమం స్కన్దమాతేతి  షష్ఠం  కాత్యాయనీతి చ ।
సప్తమం కాలరాత్రిశ్చమహాగౌరీతి  చాష్టమమ్  ॥౨॥
నవమం సిద్ధిదాత్రీ  చ నవ దుర్గాః  ప్రకీర్తితాః   ।
The shloka for each Durga form is given below.

Also see navadurgAstotra in Devi section with different verses.

శైలపుత్రీస్తుతిః   ।
జగత్పూజ్యే జగద్వన్ద్యే  సర్వశక్తిస్వరూపిణి  ।
సర్వాత్మికేశి!కౌమారి! జగన్మాతర్నమోఽస్తు తే ॥

బ్రహ్మచారిణీస్తుతిః  ।
త్రిపురాం  త్రిగుణాధారాం  మార్గజ్ఞానస్వరూపిణీమ్   ।
త్రైలోక్యవన్దితాం   దేవీం త్రిమూర్తిం  ప్రణమామ్యహమ్  ॥

చన్ద్రఘణ్టాస్తుతిః   ।
కాలికాం తు కలాతీతాం కల్యాణహృదయాం శివామ్ ।
కల్యాణజననీం నిత్యం కల్యాణీం ప్రణమామ్యహమ్  ॥

కూష్మాణ్డాస్తుతిః  ।
అణిమాదిగుణౌదారాం మకరాకారచక్షుషమ్ ।
అనన్తశక్తిభేదాం  తాం కామాక్షీం ప్రణమామ్యహమ్  ॥

స్కన్దమాతాస్తుతిః  ।
చణ్డవీరాం  చణ్డమాయాం  చణ్డముణ్డప్రభఞ్జనీమ్     ।
తాం నమామి చ దేవేశీం చణ్డికాం  చణ్డవిక్రమామ్   ॥

కాత్యాయనీస్తుతిః ।
సుఖానన్దకరీం  శాన్తాం సర్వదేవైర్నమస్కృతామ్  ।
సర్వభూతాత్మికాం దేవీం శామ్భవీం ప్రణమామ్యహమ్  ॥

కాలరాత్రిస్తుతిః  ।
చణ్డవీరాం  చణ్డమాయాం  రక్తబీజప్రభఞ్జనీమ్   ।
తాం నమామి చ దేవేశీం గాయత్రీం  గుణశాలినీమ్ ॥

మహాగౌరీస్తుతిః ।
సున్దరీం  స్వర్ణసర్వాఙ్గీం   సుఖసౌభాగ్యదాయినీమ్ ।
సన్తోషజననీం దేవీం సుభద్రాం  ప్రణమామ్యహమ్  ॥

సిద్ధిదాస్తుతిః  ।
దుర్గమే  దుస్తరే కార్యే భయదుర్గవినాశిని  ।
ప్రణమామి  సదా భక్త్యా దుర్గాం  దుర్గతినాశినీమ్  ॥

సిద్ధిలక్ష్మీస్తుతిః  ।
ఆకారబ్రహ్మరూపేణ  ఓఙ్కారం విష్ణుమవ్యయమ్  ।
సిద్ధిలక్ష్మి ! పరాలక్ష్మి! లక్ష్యలక్ష్మి! నమోఽస్తు తే ॥ ౧॥
యా శ్రీఃపద్మవనే  కదమ్బశిఖరే రాజగృహే కుఞ్జరే

శ్వేతే చాఽశ్వయుతే వృషే చ యుగలే యజ్ఞే చయూపస్థితే  ।
శఙ్ఖే దేవకులే నరేన్ద్రభవనే  గఙ్గాతటే  గోకులే

యా శ్రీస్తిష్ఠతి    సర్వదా మమ గృహే భూయాత్ సదా నిశ్చలా ॥౨॥
యాసా పద్మాసనస్థా విపులకటితటీ పద్మపత్రాయతాక్షీ

గమ్భీరావర్తనాభిః స్తనభరనమితా  శుద్ధవక్త్రోత్తరీయా    ।
లక్ష్మీర్దివ్యైర్గజేన్ద్రైర్మణిగణఖచితైః      స్నాపితా హేమకుమ్భై -
ర్నిత్యం సా పద్మహస్తా మమ వసతు గహే సర్వమాఙ్గల్యయుక్తా  ॥ ౩॥

శనిస్తుతిః ।
కోణస్థః  పిఙ్గలో  బభ్రుః  కృష్ణో రౌన్ద్రాన్తకో   యమః ।
సౌరిః శనైశ్చరో  మన్దః  పిప్పలాశ్రయసంస్థితః   ॥ ౧॥
ఏతాని శనినామాని జపేదశ్వత్థసన్నిధౌ  ।
శనైశ్చరకృతా  పీడా న కదాఽపి భవిష్యతి ॥౨॥

శనిపత్నీనామస్తుతిః ।
ధ్వజినీ ధామనీ చైవ  కఙ్కాలీ కలహప్రియా  ।
కణ్టకీ  కలహీ చాఽథ తురఙ్గీ మహిషీ అజా ॥ ౧॥
శనేర్నామాని పత్నీనామేతాని సఞ్జపన్  పుమాన్ ।
దుఃఖాని నాశయేన్నిత్యం సౌభాగ్యమేధతే సుఖమ్ ॥౨॥

గ్రహస్తుతిః  ।
బ్రహ్మా  మురారిస్త్రిపురాన్తకారీ  భానుః శశీ భూమిసుతో బుధశ్చ ।
గురుశ్చ శుక్రః  శనిరాహుకేతవః కుర్వన్తు సర్వే మమ సుప్రభాతమ్  ॥
The one verse praise for navagrahas is given below under

navagrahAH portion for each.

గఙ్గాస్తుతిః  ।
శైలేన్ద్రాదవతారిణీ   నిజజలే మజ్జజ్జనాత్తారిణీ 

పారావారవిహారిణీ భవభయశ్రేణీసముత్సారిణీ  ।
శేషాహేరనుకారిణీ హరశిరోవల్లోదలాకారిణీ

కాశీప్రాన్తవిహారిణీ   విజయతే గఙ్గామనోహారిణీ  ॥

యమునాస్తుతిః ।
అయి మధురే మధుమోదవిలాసిని శైలవిహారిణి  వేగభరే

పరిజత్పాలిని దుష్టనిషూదిని  వాఞ్ఛితకామవిలాసధరే ।
వ్రజపురవాసిజనార్దితపాతకహారిణి   విశ్వజనోద్ధరికే

జయ యమునే జయ భీతినివారిణిసఙ్కటనాశిని పావయ మామ్ ॥

మాలాస్తుతిః ।
మహామాయే మహామాలే సర్వశక్తిస్వరూపిణి ! ।
చతుర్వర్గస్త్వయి   న్యస్తస్తస్మాన్మే  సిద్ధిదా  భవ ॥ ౧॥
అవిఘ్నం కురు మాలే ! త్వం గృహ్ణామి  దక్షిణే కరే ।
జపకాలే చ సిద్ధ్యర్థం   ప్రసీద  మమ సిద్ధయే  ॥౨॥

ఇన్ద్రస్తుతిః  ।
ఐరావతసమారూఢో వజ్రహస్తో  మహాబలః ।
శతయజ్ఞాభిధో  దేవస్తస్మాదిన్ద్రాయ  తే నమః ॥

శశాఙ్కస్తుతిః ।
జ్యోత్స్నానాం పతయే తుభ్యం జ్యోతిషాం పతయే నమః ।
నమస్తే రోహిణీకాన్త!సుధావాస! నమోఽస్తు తే ॥ ౧॥
నమో మణ్డలదీపాయ  శిరోరత్నాయధూర్జటేః  ।
కలాభిర్వర్ద్ధమానాయ  నభశ్చన్ద్రాయ  చారవే ॥౨॥

నవగ్రహాః

రవిస్తుతిః ।
గ్రహాణామాదిరాదిత్యో  లోకరక్షణకారకః ।
విషమస్థానసమ్భూతాం  పీడాం దహతు మే రవిః ॥

చన్ద్రస్తుతిః  ।
రోహిణీశః సుధామూర్తిః సుధాగాత్రో సుధాశనః ।
విషమస్థానసమ్భూతాం  పీడాం దహతు మే విధుః ॥

కుజస్తుతిః ।
భూమిపుత్రో మహాతేజా జగతోభయకృత్సదా ।
వృష్టికృద్వృష్టిహర్తా   చ పీడాం దహతు మే కుజః ॥

బుధస్తుతిః ।
ఉత్పాతరూపీ జగతాం చన్ద్రపుత్రో  మహాద్యుతిః
సూర్యప్రియకరో  విద్వాన్ పీడాం దహతు మే బుధః ॥

గురుస్తుతిః ।
దేవమన్త్రీ విశాలాక్షో సదా లోకహితే రతః ।
అనేకశిష్యసమ్పూర్ణః  పీడాం దహతు మే గురుః ॥

భృగుస్తుతిః ।
దైత్యమన్త్రీ  గురుస్తేషాం ప్రణవశ్చ  మహాద్యుతిః ।
ప్రభుస్తారాగ్రహాణాం   చ పీడాం దహతు మే భృగుః ॥

శనిస్తుతిః ।
సూర్యపుత్రో దీర్ఘదేహో  విశాలాక్షః శివప్రియః  ।
మన్దచారః  ప్రసన్నాత్మా  పీడాం దహతు మే శనిః ॥

రాహుస్తుతిః ।
మహాశీర్షీ మహావక్త్రో మహాదంష్ట్రో  మహాయశాః ।
అతనుశ్చోర్ధ్వకేశశ్చ  పీడాం దహతు మే తమః ॥

కేతుస్తుతిః ।
అనేకరూపవర్ణైశ్చ  శతశోఽథ సహస్రశః  ।
ఉత్పాతరూపీ ఘోరశ్చ పీడాం దహతు మే శిఖీ ॥

సార్ధశ్లోకీ   దుర్గా ।
మధుకైటభనాశం  చ మహిషాసురఘాతనమ్ ।
శక్రాదిస్తుతికం  చైవ  దూతసంవాద ఏవ చ ॥ ౧॥
శుమ్భరాజవధశ్చైవ  నారాయణకృతస్తుతిః ।
సార్ధపాఠమిదం  ప్రోక్తం   నవపాఠఫలప్రదమ్  ॥౨॥

అర్ధశ్లోకీభాగవతమ్   ।
శ్లోకార్ధే  తథా ప్రోక్తం   భగవత్యాఽఖిలార్థదమ్  ।
సర్వం ఖల్విదమేవాఽహం నాఽన్యదస్తి సనాతనమ్ ॥

అనన్తస్తుతిః ।
అనన్తసంసారమహాసముద్రే మగ్నం సమభ్యుద్ధర  వాసుదేవ! ।
అనన్తరూపే వినియోజయస్వ అనన్తసూత్రాయ  నమో నమస్తే ॥

దశమహావిద్యానామాని ।
కాలీ తారా మహావిద్యా షోడశీ భువనేశ్వరీ ।
భైరవీ  ఛిన్నమస్తాం చ విద్యా ధూమావతీ తథా ॥ ౧॥
బగలా సిద్ధివిద్యా  చ మాతఙ్గీ కమలాత్మికా ।
ఏతా దశమహావిద్యాః సిద్ధివిద్యాః  ప్రకీర్తితాః   ॥౨॥
The shlokas for each dashamahAvidyA form are given below.

Also see dashamahavidya section under devii dropdown menu

for different extended hymns.

కాలీస్తుతిః ।
రక్తాఽబ్ధిపోతారుణపద్మసంస్థాం   పాశాఙ్కుశేష్వాసశరాఽసిబాణాన్ ।
శూలం కరాలం దధతీం కరాఽబ్జై రక్తాం త్రినేత్రాం   ప్రణమామి  దేవీమ్ ॥

తారాస్తుతిః ।
మాతర్నీలసరస్వతి ప్రణమతాం  సౌభాగ్యసమ్పత్ప్రదే

ప్రత్యాలీఢపదస్థితే   శవహృది స్మేరాననామ్భోరుహే ।
ఫుల్లేన్దీవరలోచనే   త్రినయనే  కర్త్రీ కపాలోత్పలే

ఖడ్గఞ్చాదధతీ  త్వమేవ శరణం త్వామీశ్వరీమాశ్రయే  ॥ ౧॥
వాచామీశ్వరి భక్తకల్పలతికే సర్వార్థసిద్ధీశ్వరి   !

గద్యప్రాకృతపద్యజాతరచనాసర్వార్థసిద్ధిప్రదే    ! ।
నీలేన్దీవరలోచనత్రయయుతే   కారుణ్యవారాన్నిధ!
సౌభాగ్యామృతవర్ద్ధనేన  కృపయా సిఞ్చత్వమస్మాదృశమ్ ॥౨॥

షోడశీస్తుతిః ।
బాలవ్యక్తవిభాకరామితనిభాం భవ్యప్రదాం  భారతీం

ఈషత్ఫుల్లముఖామ్బుజస్మితకరైరాశాభవాన్ధాపహామ్    ।
పాశం సాభయమఙ్కుశం చ వరదం సంవిభ్రతీం  భూతిదా

భ్రాజన్తీం  చతురమ్బుజాకృతికరైర్భక్త్యా  భజే షోడశీమ్ ॥ ౧॥
బాలార్కమణ్డలాభాసాం  చతుర్వాహుం త్రిలోచనామ్  ।
పాశాఽఙ్కుశశరాంశ్చాపం ధారయన్తీం శివాం భజే ॥౨॥

భువనేశ్వరీస్తుతిః ।
ఉద్యద్దినద్యుతిమిన్దుకిరీటాం   తుఙ్గకుచాం  నయనత్రయయుక్తామ్  ।
స్మేరముఖీం వరదాఙ్కుశపాశాభీతికరాం ప్రభజే  భువనేశీమ్ ॥ ౧॥
జగజ్జనానన్దకరీం   జయాఖ్యాం యశస్వినీం యన్త్రసుయజ్ఞయోనిమ్   ।
జితామితామిత్రకృతప్రపఞ్చాం   భజామహే శ్రీభువనేశ్వరీ  తామ్ ॥౨॥
హరౌ ప్రసుప్తే  భువనత్రయాన్తే  అవాతరన్నాభిజపద్మజన్మా ।
విధిస్తతోఽన్ధే విదధారయత్పదం భజామహే శ్రీభువనేశ్వరీం  తామ్ ॥ ౩॥

ఛిన్నమస్తాస్తుతిః ।
నాభౌ శుద్ధసరోజవక్త్రవిలసద్బన్ధూకపుష్పారుణం  

devadevatAstutisangrahaH.pdf 19



సర్వవిధదేవానాం స్తోత్రసఙ్గ్రహః 

భాస్వద్భాస్కరమణ్డలం  తదుదరే తద్యోనిచక్రం  మహత్ ।
తన్మధ్యే విపరీతమైథునరతప్రద్యుమ్నసత్కామినీ  -
పృష్ఠస్థాం   తరుణార్కకోటివిలసత్తేజఃస్వరూపాం భజే ॥

త్రిపురభైరవీస్తుతిః   ।
ఉద్యద్భానుసహస్రకాన్తిమరుణక్షౌమాం  శిరోమాలికాం

రక్తాలిప్తపయోధరాం జపవటీం విద్యామభీతిం వరమ్ ।
హస్తాబ్జైర్దధతీం   త్రినేత్రవిలసద్వక్త్రారవిన్దశ్రియం    
దేవీం బద్ధహిమాంశురత్నముకుటాం  వన్దే సమన్దస్మితామ్  ॥ ( var వన్దేఽరవిన్దస్థితామ్   )

ధూమావతీస్తుతిః ।
ప్రాతర్యా  స్యాత్ కుమారో కుసుమకలికయా జాపమాలా జపన్తీ

మధ్యాహ్నే ప్రౌఢరూపావికసితవదనా  చారునేత్రా నిశాయామ్ ।
సన్ధ్యాయాం  వృద్ధరూపా  గలితకుచయుగా ముణ్డమాలాం  వహన్తీ

సా దేవీ దేవదేవీ త్రిభువనజననీ  కాలికా పాతుయుష్మాన్ ॥

బగలాస్తుతిః ।
మధ్యే సుధాబ్ధిమణిమణ్డపరత్నవేద్యాం 

సింహాసనోపరిగతాం పరిపీతవర్ణామ్  ।
పీతామ్బరాభరణమాల్యవిభూషితాఙ్గీం

దేవీం స్మరామి ధృతముద్గరవైరిజిహ్వామ్   ॥ ౧॥
చలత్కనకకుణ్డలోల్లసితచారుగణ్డస్థలాం   

లసత్కనకచమ్పకద్యుతిమదిన్దుబిమ్బాననామ్  ।
గదాహతవిపక్షకాం కలితలోలజిహ్వా చలాం

స్మరామి బగలాముఖీం విముఖవాఙ్మనఃస్తమ్భినీమ్  ॥౨॥
జిహ్వాగ్రమాదాయ  కరేణ దేవీం వామేన శత్రూన్  పరిపీడయన్తీమ్ ।
గదాభిఘాతేన చ దక్షిణేన పీతామ్వరాఢ్యాం ద్విభుజాం నమామి ॥ ౩॥
ప్రభాతకాలే  ప్రయతో  మనుష్యః పఠేత్ సుభక్త్యా పరిచిన్త్య పీతామ్ ।
ద్రుతం  భవేత్ తస్య సమస్తవృద్ధిర్వినాశమాయాతి  చ తస్య శత్రుః  ॥ ౪॥

మాతఙ్గీస్తుతిః  ।
శ్యామాం శుభ్రాంశుభాలాం  త్రికమలనయనాం  రత్నసింహాసనస్థాం

భక్తాభీష్టప్రదాత్రీం    సురనికరకరాసేవ్యకఞ్జాఙ్రిఘ్రయుగ్మామ్    ।
నీలామ్భోజాంశుకాన్తిం నిశిచరనికరారణ్యదావాగ్నిరూపాం

పాశం ఖడ్గం  చతుర్భిర్వరకమలకరైః  ఖేటకం చాఙ్కుశం చ ॥ ౧॥
నమస్తే మాతఙ్గ్యై  మృదుముదితతన్వై  తనుమతాం

పరశ్రేయోదాయై  కమలచరణధ్యానమనసామ్ ।
సదా సంసేవ్యాయై సదసి విబుధైర్దివ్యధిషణై   -

ర్ద్రయాద్రాయై   దేవ్యై  దురితదలనోద్దణ్డమనసే   ॥౨॥

కమలాత్మికాస్తుతిః ।
ధ్యానమ్ -

కాన్త్యా కాఞ్చనసన్నిభాం హిమగిరిప్రఖ్యశ్చతుర్భిర్గజై   -

ర్హస్తోత్క్షిప్తహిరణ్మయాఽమృతఘటైరాసిచ్యమానాం     శ్రియమ్  ।
బిభ్రాణాం  వరమబ్జయుగ్మమభయం  హస్తైః  కిరీటోజ్జ్వలాం

క్షౌమాబద్ధనితమ్బబిమ్బలలితాం  వన్దేఽరవిన్దస్థితామ్    ॥
స్తుతిః -
త్రైలోక్యపూజితే  దేవి! కమలే విష్ణువల్లభే  ! ।
యథా త్వమచలా కృష్ణే తథా భవ మయి స్థిరా  ॥ ౧॥
ఈశ్వరీ కమలా లక్ష్మీశ్చలా భూతిర్హరిప్రియా   ।
పద్మా పద్మాలయా సమ్యగుచ్చైః  శ్రీపద్మధారిణీ  ॥౨॥
ద్వాదశైతాని  నామాని లక్ష్మీం సమ్పూజ్య యః పఠేత్ ।
స్థిరా  లక్ష్మీర్భవేత్ తస్యపుత్రదారాదిభిః  సహ ॥ ౩॥
ఇతి శ్రీకమలాత్మికాస్తుతిః  సమాప్తా ।

